
దేమిమహావ్రతంబు జను లెంచఁగఁ జేసెనొ గోపకౌఘ మే

మేమి యొనర్చినో యవియు నెన్నికఁజేయ విరించిశంభుసు

త్రాములశక్యమే హరిణతామరసేక్షణ రుక్మిణీపతీ.

	ఉ.	
శ్రీస్తనభూరిభూమిధరసీమల నండలనుండి సర్వలో

కస్తవనీయవైభవము గాంచి ఘనత్వనిరూఢి నొందు కృ

ష్ణస్తనయిత్నుతల్లజమనన్ సుఖజీవన మొందఁజేయు మో

కౌస్తుభరత్నజంభరిపుకార్ముకశోభిత రుక్మిణీపతీ.

	ఉ.	
మాధవ శౌరి శార్ఙ్గి వనమాలి మురారి మనోజ్ఞహారి ని

ర్భాధవిహారి చక్రి హరి భావుకశీలి ఘనాభమూర్తి పృ

థ్వీధరధారి పత్రిపతివీతి సుధీరచితామితస్తుత

స్వాదుతరాకృతీ విబుధజాలకృతానతి రుక్మిణీపతీ.

	ఉ.	
కొంకక కృష్ణకృష్ణ యనుకోరికకున్ మతిబుట్టునట్లుగా

శంక యొకింతలేక మురశాసన! మీ పదపద్మ మాత్మలో

సంకము గాఁగఁ జేయ నిసితాంగతురంగుని దూరుచుందు! న

న్నింక భవత్ప్రసాదమున నేలుము దేవర రుక్మిణీపతీ.

	ఉ.	
బాలత నాయశోదచనుబాలు రయంబున నానుచున్ విలో

లాలకజాలమాంద్యమున కందము లీనఁగ సూపసక్తజం

